
laghujAtakam by varAhamihirAchArya

వరాహమిహిరాచార్యస్య లఘుజాతకమ్

అధ్యాయాః అనుక్రమణికా
౧.రాశిప్రభేదాధ్యాయః
౨. గ్రహభేదాధ్యాయః
౩. గ్రహమైత్రీవివేకాధ్యాయః  
౪. గ్రహస్వరుపాధ్యాయః
౫. గర్భాధానాధ్యాయః
౬.సూతికాధ్యాయః
౭.అరిష్టభఙ్గాధ్యాయః 
౮.అరిష్టధ్యాయః
౯.ఆయుర్దాయాధ్యాయః
౧౦. దశాన్తర్దశాధ్యాయః
౧౧.అష్టకవర్గాధ్యాయః 
౧౨. ప్రకీర్ణాధ్యాయః 
౧౩.నాభసయోగాధ్యాయః
౧౪. స్త్రీజాతకాధ్యాయః
౧౫. నిర్యాణాధ్యాయః
౧౬. నష్టజాతకాధ్యాయః

అథ రాశిప్రభేదాధ్యాయః  ॥ ౧॥
యస్యోదయాస్తసమయే సురముకుటనిఘృష్టచరణకమలోఽపి  ।
కురుతేఽఞ్జలిం  త్రినేత్రః   స జయతి ధామ్నాం నిధి సూర్యః ॥ ౧॥
హోరాశాస్త్రం  వృత్తైర్మయా  నిబధం నరీక్ష్య శాస్త్రాణి  ।
యత్తస్యాప్యార్యాభిః సారమహం సంప్రవక్ష్యామి  ॥౨॥
యదుపచితమన్యజన్మని శుభాఽశుభం తస్య కర్మణః పఙ్క్తిమ్  ।
వ్యఞ్జయతి  శాస్త్రమేతత్  తమసి ద్రవ్యాణి  దీప ఇవ ॥ ౩॥

శీర్షముఖబాహుహృదయోదరాణి  కటిబస్తిగుహ్యసంఙ్ఞాని  ।
ఊరూ జానూ జఙ్ఘే చరణావితి రాశయోఽజాద్యాః ॥ ౪॥
కాలనరస్యావయవాన్ పురుషాణాం చిన్తయేత్ప్రసవకాలే ।
సదసద్గ్రహసంయోగాత్  పుష్టాః  సోపద్రవాస్తే  చ ॥ ౫॥
అరుణసితహరితపాటలపాణ్డువిచిత్రా  సితేతరపిశఙ్గౌ ।
పిఙ్గలకర్బురబభ్రుకమలినా   రుచయోయథాసఙ్ఖ్యమ్  ॥౬॥
పుంస్త్రీ -క్రూరాఽక్రూరౌ   చర-స్థిర -ద్విస్వభావసంజ్ఞాశ్చ  ।
అజవృషమిథునకులీరాః పఞ్చమనవమైః  సహైన్ద్ర్యాద్యాః   ॥ ౭॥
కుజశుక్రజ్ఞేన్ద్వర్కజ్ఞశుక్రకుజజీవసౌరియమగురవః      ।
మే(భే)షా నవాంశకానామజమకరతులాకులీరాద్యాః ॥౮॥
స్వగృహాద్ ద్వాదశభాగాః ద్రేష్కాణాః  ప్రథమపఞ్చనవపానామ్  ।
హోరే విషమేఽర్కేన్ద్వోః  సమరాశౌ చన్ద్రతీక్ష్ణాంశోః   ॥౯॥
కుజయమజీవజ్ఞసితాః  పఞ్చేన్ద్రియవసుమునీన్ద్రియాంశానామ్   ।
విషమేషు సమర్క్షేషూత్క్రమేణ  త్రింశాంశపాః  కల్ప్యాః ॥ ౧౦॥
నృచతుష్పదకీటాప్యాబలినః ప్రాగ్దక్షిణాపరోత్తరగాః   ।
సన్ధ్యాద్యురాత్రిబలినః   కీటా నృచతుష్పదాశ్చైవమ్  ॥ ౧౧॥
మేషవృషధన్విసింహాశ్చతుష్పదా మకరపూర్వభాగశ్చ ।
కీటః కర్కటరాశిః సరీసృపో వృశ్చికః కథితః ॥ ౧౨॥
మకరస్య పశ్చిమార్ధం  జ్ఞేయో  మీనశ్చ జలచరః ఖ్యాతః ।
మిథునతులాఘటకన్యా ద్విపదాఖ్యా ధన్విపూర్వభాగశ్చ ॥ ౧౩॥
అధిపయుతో దృష్టో వా బుధజీవయుతేక్షితశ్చయో రాశిః ।
స భవతి బలవాన్న యదాయుక్తో దృష్టోఽపి  వా శేషైః  ॥ ౧౪॥
తనుధనసహజసుహృత్-సుతరిపుజాయామృత్యుధర్మకర్మాఖ్యాః ।
వ్యయ ఇతి లగ్నాద్భావాశ్చతురస్రాఖ్యేఽష్టమచతుర్థే   ॥ ౧౫॥
పాతాలహిబుకవేశ్మసుఖబన్ధుసంజ్ఞాశ్చతుర్థభావస్య    ।
నవ-పఞ్చమే త్రికోణే  నవమర్క్ష త్రిత్రికోణం   చ ॥ ౧౬॥
ధీః పఞ్చమం తృతీయం దుశ్చిక్యం సప్తమం తుయామిత్రమ్  ।
ద్యూనం ద్యునం చ తద్వచ్ఛిద్రమష్టమం   ద్వాదశం రిష్ఫమ్ ॥ ౧౭॥

కేన్ద్రచతుష్టయకణ్టకలగ్నాఽస్తదశమచతుర్థానామ్     ।
సంజ్ఞా పరతః పణఫరమాపోక్లీమం  చ తత్పరతః ॥ ౧౮॥
త్రిషడేకాదశదశమాన్యుపచయభవనాన్యతోఽన్యథాఽన్యాని  ।
వర్గోత్తమా   నవాంశాశ్చరాదిషు ప్రథమమధ్యాన్త్యాః  ॥ ౧౯॥
మేషాద్యాశ్చత్వారః సధన్విమకరాః క్షపాబలా జ్ఞేయాః  ।
పృష్ఠోదయా  విమిథునాః శిరసాన్యే హ్యుభయతో మీనః ॥౨౦॥
అజవృషమృగాఙ్గనాకర్కిమీనవణిజాంశకేష్వినాద్యుచ్చాః  ।
దశశిఖ్యష్టావింశతితిథీన్ద్రియత్రినవవింశేషు    ॥౨౧॥
ఉచ్చాన్నీచం సప్తమమర్కాదీనాం త్రికోణసంజ్ఞాని   ।
సింహవృషాజప్రమదా -కార్ముక భృతౌలికుమ్భధరాః ॥౨౨॥
గృహహోరాద్రేష్కాణా  నవభాగో ద్వాదశాంశకస్త్రింశః  ।
వర్గః  ప్రత్యేతవ్యో  గ్రహస్య  యోయస్య నిర్దిష్టః   ॥౨౩॥
ఇతి శ్రీవరాహమిహిరవిరచిత  లఘుజాతకే రాశిప్రభేదాధ్యాయః  ప్రథమః  ॥

అథ గ్రహబలాధ్యాయః  ॥౨॥
ఆత్మా రవిః శీతకరస్తు చేతః
సత్త్వం ధరాజః శశిజోఽథ వాణీ ।
జ్ఞానం  సుఖం చేన్ద్రగురుర్మదశ్చ
శుక్రః  శనిః కాలనరస్య దుఃఖమ్ ॥ ౧॥
ఆత్మాదయో గగనగైర్బలిభిర్బలవత్తరాః  ।
దుర్బలైర్దుర్బలా   ఙ్ఞేయా  విపరీతః శనిః స్మృతః ॥౨॥
రాజా రవిః శశధరశ్చ బుధః కుమారః
సేనాపతిః క్షితిసుతః సచివౌ సితేజ్యౌ ।
భృత్యస్తథా తరణిజః సబలా గ్రహాశ్చ
కుర్వన్తి జన్మసమయే నిజమేవ రూపమ్ ॥ ౩॥
ప్రాచ్యాదీశా  రవిసితకుజరాహుయమేన్దుసౌమ్యవాక్పతయః  ।
క్షీణేన్ద్వర్కయమారాః  పాపాస్తైః  సంయుతః సౌమ్యః ॥ ౪॥

క్లీబపతీ  బుధసౌరీ చన్ద్రసితౌ యోషితాం నృణాం శేషాః ।
ఋగథర్వసామయజుషామధిపా గురుసౌమ్యభౌమసితాః ॥ ౫॥
జీవసితౌ విప్రాణాం  క్షత్రాణాం  రవికుజౌ విశాం చన్ద్రః  ।
శూద్రాధిపః  శశిసుతః శనైశ్చరః  సఙ్కరభవానామ్ ॥౬॥
బలవాన్ స్వగృహోచ్చాంశే మిత్రర్క్షే  వీక్షితః శుభైశ్చాపి  ।
చన్ద్రసితౌ  స్త్రీక్షేత్రే  పురుషక్షేత్రోపగాః  శేషాః ॥ ౭॥
ప్రాచ్యాదిషు  జీవబుధౌ సూర్యారౌ భాస్కరిః శశాఙ్కసితౌ ।
ఉదగయనే శశిసూర్యౌ వక్రేఽన్యే  స్నిగ్ధవిపులాశ్చ  ॥౮॥
అహని సితార్కసురేజ్యా ద్యునిశం జ్ఞో నక్తమిన్దుకుజసౌరాః   ।
స్వదినాదిష్వశుభశుభా బహులోత్తరపక్షయోర్బలినః ॥౯॥
మన్దారసౌమ్యవాక్పతిసితచన్ద్రార్కా   యథోత్తరం బలినః ।
నైసర్గికబలమేతత్   బలసామ్యేఽస్మాద్ బలాధికతా ॥ ౧౦॥
మిత్రక్షేత్రే  స్వోచ్చే స్వహోరాయాం స్వభవనత్రికోణే  చ ।
స్వద్రేష్కాణే  స్వాంశే స్వదినే చ బలాన్వితాః సర్వే ॥ ౧౧॥
దశమ-తృతీయే నవ-పఞ్చమే చతుర్థాష్టమే   కలత్రం  చ ।
పశ్యన్తి పాదవృద్ధ్యా  ఫలాని చైవం  ప్రయచ్ఛన్తి  ॥ ౧౨॥
పూర్ణమ్పశ్యతి  రవిజస్తృతీయదశమే త్రికోణమపి  జీవః ।
చతురస్రం  భూమిసుతః సితార్కబుధహిమకరాః కలత్రం  చ ॥ ౧౩॥
॥ ఇతి శ్రీవరాహమిహిరవిరచిత  లఘుజాతకే గ్రహభేదాధ్యాయః  ద్వితీయః ॥

అథ గ్రహమైత్రీవివేకాధ్యాయః    ॥ ౩॥
మిత్రాణ్యర్కాజ్జీవో   జ్ఞగురూ  జ్ఞసితౌ  విభాస్కరా వికుజాః ।
వీన్ద్వర్కా  వికుజరవీన్దవశ్చ  కేషాఞ్చిదరయోఽన్యే ॥ ౧॥
శత్రూ మన్దసితౌ  సమశ్చ శశిజో మిత్రాణి  శేషా రవే-
స్తీక్ష్ణాంశుర్హిమరశ్మిజశ్చ   సుహృదౌ శేషాః సమాః శీతగోః ।
జీవేన్దూష్ణకరాః   కుజస్య సుహృదో జ్ఞోఽరిః  సితార్కీ సమౌ
మిత్రే సూర్యసితౌ బుధస్య హిమగుః శత్రుః  సమాశ్చాపరే ॥౨॥
సూరేః సౌమ్యసితావరీ రవిసుతో మధ్యోఽపరే త్వన్యథా

సౌమ్యార్కీ సుహృదౌ సమౌ కుజగురూ శుక్రస్య  శేషావరీ
శుక్రగయౌ  సుహృదౌ సమః సురగురుః సౌరేస్తథాన్యేఽరయ-

స్తత్కాలే చ దశాఽఽయబన్ధుసహజస్వాఽన్త్యేషు  మిత్రం  స్థితః  ॥ ౩॥
మూలత్రికోణషష్ఠత్రికోణనిధనైకరాశిసప్తమగాః     ।
ఏకైకస్య  యథా సమ్భవన్తి తాత్కాలికా రిపవః ॥ ౪॥
మిత్రముదాసీనోఽరిర్వ్యాఖ్యాతా  యే నిసర్గభావేన  ।
తేఽధిసుహృన్మిత్రసమాస్తత్కాలముపస్థితాశ్చిన్త్యాః   ॥ ౫॥
॥ ఇతి శ్రీవరాహమిహిరవిరచిత  లఘుజాతకే గ్రహమైత్రీవివేకాధ్యాయః    తృతీయః ॥

అథ గ్రహస్వరూపాధ్యాయః  ॥ ౪॥
సూర్యస్వరూపమ్ -

చతురస్త్రో నాత్యుచ్చస్తనుకేశః పైత్తికోఽస్థిసారశ్చ    ।
శూరో మధుపిఙ్గాక్షో  రక్తశ్యామః పృథుశ్చార్కః ॥ ౧॥
చన్ద్రస్వరూపమ్  -

స్వచ్ఛః ప్రాజ్ఞో  గౌరశ్చపలః కఫవాతికో రుధిరసారః ।
మృదువాగ్ ఘృణీ ప్రియసఖస్తనువృత్తశ్చన్ద్రమాః   ప్రాంశుః  ॥౨॥
భౌమస్వరూపం
హింస్రో హ్రస్వస్తరుణః   పిఙ్గాక్షః  పైత్తికో   దురాధర్షః  ।
చపలః సరక్తగౌరో మజ్జాసారశ్చ  మాహేయః ॥ ౩॥
బుధస్వరూపం
మధ్యమరూపః ప్రియవాగ్  దూర్వాశ్యామః శిరాతతో నిపుణః ।
త్వక్సారస్త్రిస్థూణః   సతతం హృష్టస్తు  చన్ద్రసుతః  ॥ ౪॥
గురుస్వరూపమ్ -

మధునిభనయనో మతిమానుపచితమాంసః కఫాత్మకో గౌరః ।
ఈషత్పిఙ్గలకేశో  మేదఃసారో గురుర్దీర్ఘశ్చ   ॥ ౫॥
శుక్రస్వరూపం
శ్యామో వికుష్టపర్వా  కుటిలాసితమూర్ధజః  సుఖీ కాన్తః ।
కఫవాతికో మధురవాగ్భృగుపుత్రః  శుక్రసారశ్చ  ॥౬॥

శనిస్వరూపమ్ -

కృశదీర్ఘః  పిఙ్గాక్షః  కృష్ణః  పిశునోఽనిలప్రకృతిః  ।
స్థూలనఖదన్తరోమా  శనైశ్చరో  స్నాయుసారశ్చ ॥ ౭॥
స్వరూపప్రయోజనం
ఏతే గ్రహా  బలిష్ఠాః  ప్రసూతికాలే  నృణాం స్వమూర్తిసమమ్ ।
కుర్యుర్దేహం  నియతం బహవశ్చ సమాగతా మిశ్రమ్  ॥౮॥
॥ ఇతి శ్రీవరాహమిహిరవిరచిత  లఘుజాతకే గ్రహస్వరూపాధ్యాయశ్చతుర్థః   ॥

అథ గర్భాధానాధ్యాయః ॥ ౫॥
ఆధానేఽస్తగృహం యత్తచ్ఛీలో మైథునే  పుమాన్ భవతి ।
సాయాసమసద్యుతవీక్షితే విదగ్ధం  శుభైరస్తే   ॥ ౧॥
సౌరాంశేఽబ్జాంశే  వా చన్ద్రః  సౌరాన్వితోఽథ హిబుకే వా ।
శాన్తో దీపో జన్మన్యాధానే చేన్న రవిదృష్టః  ॥౨॥
చన్ద్రో  యావత్సఙ్ఖ్యే  ద్వాదశభాగే నిషేకసమయే స్యాత్ ।
తస్మాత్ తావతి రాశౌ జన్మేన్దౌ సమ్భవే మాసి ॥ ౩॥
ఉదయతి మృదుభాంశే సప్తమస్థే చ మన్దే
యది భవతి నిషేకః సూతిమబ్దత్రయేణ   ।
శశిని తు విధిరేష ద్వాదశేఽబ్దే ప్రకుర్యా -
న్నిగదితమిహ చిన్త్యం సూతికాలేఽపి యుక్త్యా ॥ ౪॥
యమవక్రౌ ద్యూనేఽర్కాత్ పుంసో రోగప్రదౌ  స్త్రియశ్చన్ద్రాత్   ।
తన్మధ్యగయోర్మృత్యుస్తదేకయుతదృష్టయోశ్చైవమ్   ॥ ౫॥
కలలఘనావయవాస్థిత్వగ్రోమస్మృతిసముద్భవాః   క్రమశః  ।
మాసేషు శుక్రకుజజీవసూర్యచన్ద్రార్కిసౌమ్యానామ్   ॥౬॥
అశనోద్వేగప్రసవాః  పరతో లగ్నేశచన్ద్రసూర్యాణామ్  ।
కలుషైః  పీడా పతనం నిపీడితైర్నిర్మలైః   పుష్టిః  ॥ ౭॥
బలయుక్తౌ స్వగృహాంశేష్వర్కసితావుపచయర్క్షగౌ  పుంసామ్ ।
స్త్రీణాం  వా కుజచన్ద్రౌ  యదా తదా గర్భసమ్భవో భవతి ॥౮॥
లగ్నే బలిని గురౌ వా నవపఞ్చమసంస్థితేఽపి  వా భవతి ।

యోగా హతబీజానామఫలా వీణేవ బధిరాణామ్ ॥౯॥
విషమర్క్షే విషమాంశే సంస్థితాశ్చ  గురుశశాఙ్కలగ్నార్కాః ।
పుఞ్జన్మకరాః  సమభేషుయోషితాం సమనవాంశగతాః ॥ ౧౦॥
బలినౌ విషమేఽర్కగురూ నరం స్త్రియం  సమగృహే కుజేన్దుసితాః  ।
యమలం ద్విశరీరాంశేష్విన్దుజదృష్టాః   స్వపక్షసమమ్ ॥ ౧౧॥
లగ్నాద్విషమోపగతః శనైశ్చరః  పుత్రజన్మదో  భవతి ।
నిగదితయోగబలాబలమవలోక్య వినిశ్చయో వాచ్యః ॥ ౧౨॥
॥ ఇతి శ్రీవరాహమిహిరవిరచిత  లఘుజాతకే గర్భాధానాధ్యాయః పఞ్చమః ॥

అథ సూతికాధ్యాయః ॥౬॥
గురుశశిరవయః సత్త్వం రజః సితజ్ఞౌ తమోఽర్కసుతభౌమౌ ।
ఏతేఽన్తరాత్మని స్వాం ప్రకృతిం  జన్తోః ప్రయచ్ఛన్తి  ॥ ౧॥
సత్త్వం రజస్తమో వా త్రింశాంశే  యస్య భాస్కరస్తాదృక్ ।
బలినః సదృశీ మూర్తిర్బుధ్వా వా జాతికులదేశాన్ ॥౨॥
పూర్వవిలగ్నేయాదృగ్ నవ భాగస్తాదృశీ భవతి మూర్తిః ।
యోవా గ్రహో  బలిష్ఠస్తత్కాలే   తాదృశీ వాచ్యా ॥ ౩॥
చన్ద్రే  లగ్నమపశ్యతి మధ్యే వా శుక్రసౌమ్యయోశ్చన్ద్రే   ।
జన్మ పరోక్షస్య పితుర్యమోదయే వా కుజే వాఽస్తే ॥ ౪॥
పాపయుతోఽర్కః సేన్దుః  పశ్యతి హోరాం న చన్ద్రమపి  జీవః ।
పశ్యతి సార్కం నేన్దుం  యది జీవో వా పరైర్జాతః   ॥ ౫॥
ద్వారం వాస్తుని కేన్ద్రోపగాద్  గ్రహాదసతి  వా విలగ్నర్క్షాత్  ।
దీపోఽర్కాదుదయాద్ వర్తిరిన్దుతః  స్నేహనిర్దేశః  ॥౬॥
అదృఢం నవమథ దగ్ధం  చిత్రం  సుదృఢం మనోరమం జీర్ణమ్  ।
గృహమర్కాదికవీర్యాత్ పతిభవనం సన్నికృష్టైశ్చ  ॥ ౭॥
గురురుచ్చో దశమస్థో ద్విత్రిచతుర్భూమికం  కరోతి గృహమ్ ।
ధనుషి సబలస్త్రిశాలం  ద్విశాలమన్యేషు యమలేషు ॥౮॥
షట్త్రినవాన్త్యాః  పాదాః ఖట్వాఙ్గాన్యన్తరాలభవనాని   ।

వినతత్వం యమలర్క్షైః  క్రూరైస్తత్తుల్య    ఉపఘాతః ॥౯॥
ఛాగే సింహే వృషే లగ్నే తత్స్థే సౌరేఽథవా కుజే ।
రాశ్యంశసదృశే గాత్రే జాయతే నాలవేష్టితః  ॥ ౧౦॥
జ్ఞేయాని  తామ్రమణిహేమశుక్తిరౌప్యాణి  మౌక్తికం లోహమ్ ।
అర్కాద్యైర్బలవద్భిః  స్వస్థానే  హేమ జీవేఽపి ॥ ౧౧॥
శశిలగ్నాన్తరసంస్థగ్రహతుల్యాశ్చోపసూతికా   జ్ఞేయాః  ।
ఉదగర్ధేఽభ్యన్తరగా  బాహ్యాశ్చక్రస్య  దృశ్యేఽర్ధే ॥ ౧౨॥
॥ ఇతి శ్రీవరాహమిహిరవిరచిత  లఘుజాతకే సూతికాధ్యాయః షష్ఠః  ॥

అథ అరిష్టాధ్యాయః  ॥ ౭॥
షష్ఠేఽష్టమేఽపి   చన్ద్రః  సద్యో మరణాయ పాపసన్దృష్టః   ।
అష్టాభిః  శుభదృష్టో వర్షైర్మిశ్రైస్తదర్ధేన     ॥ ౧॥
శశివత్సౌమ్యాః పాపైర్వక్రిభిరవలోకితా   న శుభదృష్టాః  ।
మాసేన మరణదాః స్యుః పాపజితో లగ్నపశ్చాస్తే ॥౨॥
రాశ్యన్తస్థైః  పాపైః  సన్ధ్యాయాం  హిమమయూఖహోరాయామ్ ।
మృత్యుః ప్రత్యేకస్థైః   కేన్ద్రేషు  శశాఙ్కపాపైశ్చ  ॥ ౩॥
చక్రప్రాక్పశ్చార్ధే   పాపశుభైః  కీటభోదయే మృత్యుః ।
నిధనచతుష్టయగైర్వా   క్రూరైః   క్షీణే శశిన్యుదయే ॥ ౪॥
సప్తాష్టాన్త్యోదయగే  శశిని సపాపే శుభేక్షణవియుక్తే ।
న చ కణ్టకేఽస్తి  కశ్చిచ్ఛుభస్తదా మృత్యురాదేశ్యః ॥ ౫॥
చతురస్రే సప్తమగః  పాపాన్తస్థః  శశీ మరణదాతా ।
ఉదయగతో వా చన్ద్రః  సప్తమరాశిస్థితైః   పాపైః  ॥౬॥
క్షీణేన్దౌ ద్వాదశగే లగ్నాష్టమరాశిసంస్థితైః    పాపైః  ।
సౌమ్యరహితే చ కేన్ద్రే  సద్యో మృత్యుర్వినిర్దేశ్యః  ॥ ౭॥
సోపప్లవే  శశాఙ్కే సక్రూరే  లగ్నగే కుజేఽష్టమగే  ।
మృత్యుర్మాత్రా సార్ధం  చన్ద్రవదర్కే  చ శస్త్రేణ  ॥౮॥
లగ్న-ద్వాదశ-నవమాఽష్టమసంస్థైశ్చన్ద్ర   -సౌరి-సూర్యాఽఽరైః  ।

8 sanskritdocuments.org



వరాహమిహిరాచార్యస్య లఘుజాతకమ్

జాతస్య భవతి మరణం యది న బలయుతః పతిర్వచసామ్ ॥౯॥
సుతమదననవాన్త్యలగ్నరన్ధ్రేష్వశుభయుతో  మరణాయ శీతరశ్మిః ।
భృగుసుతశశిపుత్రదేవపూజ్యైర్యది   బలిభిర్న యుతోఽవలోకితో వా ॥ ౧౦॥
యోగే స్థానం  గతవతి బలినశ్చన్ద్రే  స్వం వా తనుగృహమథవా ।
పాపైర్దృష్టే   బలవతి మరణం వర్షస్యాన్తః  కిల మునిగదితమ్ ॥ ౧౧॥
॥ ఇతి శ్రీవరాహమిహిరవిరచిత  లఘుజాతకే అరిష్టాధ్యాయః  సప్తమః ॥

అథ అరిష్టభఙ్గాధ్యాయః   ॥౮॥
సర్వానిమానతిబలః స్ఫురదంశుజాలో
లగ్నస్థితః  ప్రశమయేత్  సురరాజమన్త్రీ ।
ఏకో బహూని దురితాని సుదుస్తరాణి
భక్త్యా ప్రయుక్త  ఇవ శూలధరప్రణామః  ॥ ౧॥
లగ్నాధిపోఽతిబలవానశుభైరదృష్టః 
కేన్ద్రస్థితైః    శుభఖగైరవలోక్యమానః  ।
మృత్యుం విధూయ విదధాతి శుదీర్ఘమాయుః
సార్ధం  గుణైర్బహుభిరూర్జితయా   చ లక్ష్మ్యా ॥౨॥
లగ్నాదష్టమవర్త్యపి  బుధగురుభార్గవదృకాణగశ్చన్ద్రః   ।
మృత్యుం ప్రాప్తమపి   నరం పరిరక్షత్యేవ నిర్వ్యాజమ్ ॥ ౩॥
చన్ద్రః  సమ్పూర్ణతనుః  సౌమ్యర్క్షగతః  స్థితః  శుభస్యాన్తః ।
ప్రకరోతి  రిష్టభఙ్గం   విశేషతః శుక్రసన్దృష్టః    ॥ ౪॥
బుధభార్గవజీవానామేకతమః  కేన్ద్రమాగతో  బలవాన్ ।
క్రూరసహాయో యద్యపి సద్యో రిష్టస్య  భఙ్గాయ  ॥ ౫॥
రిపుభవనగతోఽపి శశీ గురుసితచన్ద్రాత్మజదృకాణస్థః   ।
గరుడ ఇవ భోగిదష్టం  పరిరక్షత్యేవ నిర్వ్యాజమ్ ॥౬॥
సౌమ్యద్వయమధ్యగతః సమ్పూర్ణః  స్నిగ్ధమణ్డలః   శశభృత్ ।
నిఃశేషారిష్టహన్తా  భుజఙ్గలోకస్య  గరుడ ఇవ ॥ ౭॥
శశభృతి పూర్ణశరీరే  శుక్లే పక్షే నిశాభవే కాలే ।
రిపునిధనస్థే రిష్టం  ప్రభవతి  నైవాత్ర  జాతస్య ॥౮॥

ప్రస్ఫురితకిరణజాలే  స్నిగ్ధామలమణ్డలే   బలోపేతే ।
సురమన్త్రిణి  కేన్ద్రగతే  సర్వారిష్టం  శమంయాతి ॥౯॥
సౌమ్యభవనోపయాతాః సౌమ్యాంశకగాః సౌమ్యదృక్కాణస్థ్హాః  ।
గురుచన్ద్రకాబ్యశశిజాః  సర్వేఽరిష్టస్య  హన్తారః ॥ ౧౦॥
చన్ద్రాధ్యాసితరాశేరధిపః  కేన్ద్రే  శుభగ్రహో  వాపి ।
ప్రశమయతి  రిష్టయోగం  పాపాని యథా హరిస్మరణమ్ ॥ ౧౧॥
పాపాః యది శుభవర్గే సౌమ్యైర్దృష్టాః    శుభేశవర్గస్థైః   ।
నిఘ్నన్తి తదా రిష్టం  పతిం విరక్తా యథాయువతిః ॥ ౧౨॥
రాహుస్త్రిషష్ఠలాభే   లగ్నాత్ సౌమ్యైర్నిరీక్షితః  సద్యః ।
నాశయతి సర్వదురితం మారుత ఇవ తూలసఙ్ఘాతమ్  ॥ ౧౩॥
శీర్షోదయేషు  రాశిషు సర్వే గగనాధివాసినః సూతౌ ।
ప్రకృతిస్థఞ్చారిష్టం    విలీయతే ఘృతమివాగ్నిస్థమ్  ॥ ౧౪॥
తత్కాలే యది విజయీ శుభగ్రహః  శుభనిరీక్షితోఽవశ్యమ్ ।
నాశయతి సర్వారిష్టం  మారుత ఇవ పాదపాన్ ప్రబలః  ॥ ౧౫॥
పక్షే సితే భవతి జన్మ యది క్షపాయాం
కృష్ణే తథాఽహని శుభాశుభఽద్దృశ్యమానః  ।
తం చన్ద్రమా  రిపువినాశగతోఽపి యత్నా-
దాపత్సు రక్షతి పితేవ శిశుం న హన్తి ॥ ౧౬॥
॥ ఇతి శ్రీవరాహమిహిరవిరచిత  లఘుజాతకే అరిష్టభఙ్గాధ్యాయః   అష్టమః  ॥

అథ ఆయుర్దాయాధ్యాయః  ॥౯॥
రాశ్యంశకలా గుణితా ద్వాదశనవభిర్గ్రహస్య  భగణేభ్యః ।
ద్వాదశహృతావశేషేఽబ్దమాసదిననాడికాః  క్రమశః  ॥ ౧॥
హోరాదాయోఽప్యేవం బలయుక్తాఽన్యాని రాశితుల్యాని ।
వర్షాణి  సంప్రయచ్ఛత్యనుపాతాచ్చాంశకాదిఫలమ్  ॥౨॥
వర్గోత్తమస్వరాశిద్రేష్కాణనవాంశకే    సకృద్-ద్విగుణం (ద్ద్విగుణమ్ ) ।
వక్రోచ్చయోస్త్రిగుణితం   ద్విత్రిగుణత్వే  సకృత్ త్రిగుణమ్  ॥ ౩॥

త్ర్యంశమవక్రో  రిపుభే నీచేఽర్ధం  సూర్యలుప్తకిరణశ్చ ।
క్షపయతి స్వాయుర్దాయాన్నాస్తం  యాతౌ రావిజశుక్రౌ ॥ ౪॥
సర్వార్ధత్రిచతుర్థేన్ద్రియర్తుభాగాన్     వ్యయాద్ధరన్త్యశుభాః  ।
సన్తోఽర్ధమతో  వామం బలవానేకర్క్షగేష్వేకః  ॥ ౫॥
॥ ఇతి శ్రీవరాహమిహిరవిరచిత  లఘుజాతకే ఆయుర్దాయాధ్యాయః  నవమః ॥

అథ దశాన్తర్దశాధ్యాయః  ॥ ౧౦॥
శోధ్యక్షేపవిశుద్ధః  కాలోయోయేన జీవితే దత్తః ।
స విచిన్త్యా తస్య దశా స్వదశాసు ఫలప్రదాః  సర్వే ॥ ౧॥
లగ్నార్కశశాఙ్కానాంయో బలవాంస్తద్దశా  భవేత్ ప్రథమా  ।
తత్కేన్ద్రపణఫరాపోక్లిమగతానాం   బలాచ్ఛేషాః ॥౨॥
మిత్రోచ్చస్వగృహాంశోపగతానాం  శోభనా దశాః సర్వాః ।
స్వోచ్చాభిలాషిణామపి న తు కథితవిపర్యయస్థానామ్  ॥ ౩॥
హోరాదశా దృకాణైః  పూజితమధ్యాధమా చరే క్రమశః  ।
ద్విశరీరే విపరీతా స్థిరే  తు పాపేష్టమధ్యఫలా  ॥ ౪॥
ఏకర్క్షేఽర్ధం   త్ర్యంశం  త్రికోణయోః  సప్తమే తు సప్తాంశమ్ ।
చతురస్ర (స్త్ర )యోస్తు పాదం పాచయతి గతో గ్రహః  స్వగుణైః  ॥ ౫॥
భాగాః సదృశచ్ఛేదైర్వివర్జితాః   సంయుతా దశాచ్ఛేదాః ।
ప్రత్యంశా  గుణకారాః పృథక్ పృథక్ చాన్తర్దశాస్తాః  ॥౬॥
॥ ఇతి శ్రీవరాహమిహిరవిరచిత  లఘుజాతకే దశాన్తర్దశాధ్యాయః  దశమః ॥

అథ అష్టకవర్గాధ్యాయః   ॥ ౧౧॥
కేన్ద్రాయాష్టద్వినవస్వర్కః   స్వాదార్కిభౌమతశ్చ శుభః ।
షట్సప్తాన్త్యేషు  సితాత్ షడాయధీధర్మగో జీవాత్ ॥ ౧॥
ఉపచయగోఽర్కశ్చన్ద్రాదుపచయనవమాన్త్యధీగతః  సౌమ్యాత్ ।
లగ్నాదుపచయబన్ధువ్యయస్థితః   శోభనః ప్రోక్తః   ॥౨॥
శశ్యుపచయేషు లగ్నాత్సాద్యమునిః స్వాత్కుజాత్వనవధీషు ।

సూర్యత్ సాష్టస్మరగస్త్రిషడాయసుతేషు   సూర్యసుతాత్ ॥ ౩॥
జ్ఞాత్  కేన్ద్రత్రిసుతాయాష్టగో    గురోర్వ్యయాయమృత్యుకేన్ద్రేషు  ।
త్రిచతుఃసుతనవదశమద్యునాయగశ్చన్ద్రమాః   శుక్రాత్  ॥ ౪॥
భౌమః స్వాదాయస్వాష్టకేన్ద్రగస్త్ర్యాయషట్సుతేషు    బుధాత్ ।
జీవాద్ దశాయ-శత్రు -వ్యయేష్వినాదుపచయ-సుతేషు ॥ ౫॥
ఉదయాదుపచయతనుషు త్రిషడాయేష్విన్దుతః   సమో దశమః ।
భృగుతోన్త్యషడష్టాయేష్వసితాత్  కేన్ద్రాయనవవసుషు  ॥౬॥
సౌమ్యోఽన్త్యషణ్ణవాయాత్మజేష్వినాత్  స్వాత్ త్రితనుదశయుతేషు  ।
చన్ద్రాద్ద్విరిపుదశాయాష్టసుఖగతః    స్వాత్ సాదిషు విలగ్నాత్ ॥ ౭॥
ప్రథమసుఖాయద్వినిధనధర్మేషు  సితాత్ త్రిధీసమేతేషు  ।
సాశాస్మరేషు సౌరారయోర్వ్యయాయరిపువసుషు గురోః ॥౮॥
జీవో భౌమాద్ ద్వయాయాష్టకేన్ద్రగోఽర్కాత్   సధర్మసహజేషు ।
స్వాత్ సత్రికేషు  శుక్రాన్నవదశలాభస్వధీరిపుషు  ॥౯॥
శశినః స్వరత్రికోణార్థలాభగస్త్రిరిపుధీవ్యయేషు    యమాత్ ।
నవదిక్సుఖాధ్యధీస్వాయశత్రుషు  జ్ఞాత్  సకామగో లగ్నాత్ ॥ ౧౦॥
శుక్రో లగ్నాదాసుతనవాష్టలాభేషు  సవ్యయశ్చన్ద్రాత్  ।
స్వాత్ సదిగసితాత్ త్రిసుఖాత్మజాష్టదిగ్ధర్మలాభేషు    ॥ ౧౧॥
వస్వన్త్యాయేష్వర్కాన్నవదిగ్లాభాష్టధీస్థితో    జీవాత్ ।
జ్ఞాత్  త్రిసుతనవాయారిష్వాయసుతాపోఽక్లిమేషు   కుజాత్ ॥ ౧౨॥
స్వాత్ సౌరిస్త్రిసుతాయారిగః  కుజాదన్త్యకర్మసహితేషు ।
స్వాయాష్టకేన్ద్రగోఽర్కాచ్ఛుక్రాత్    షష్ఠాన్త్యలాభేషు   ॥ ౧౩॥
త్రిషడాయగః  శశాఙ్కాదుదయాత్ ససుఖాద్యకర్మగోఽథ గురోః ।
సుతషట్వ్యయాయగో జ్ఞాత్  వ్యయాయరిపుదిఙ్నవాష్టస్థః   ॥ ౧౪॥
స్థానేష్వేతేషు  శుభాః శేషేష్వహితా భవన్తి చాష్టానామ్  ।
అశుభశుభవిశేషఫలం గ్రహాః  ప్రయచ్ఛన్తి  చారగతాః ॥ ౧౫॥
॥ ఇతి శ్రీవరాహమిహిరవిరచిత  లఘుజాతకే అష్టకవర్గాధ్యాయః   ఏకాదశః ॥

అథ ప్రకీర్ణాధ్యాయః   ॥ ౧౨॥
రవివర్జ్యం  ద్వాదశగైరనఫా  చన్ద్రాద్ద్వితీయగైః    సునఫా ।
ఉభయస్థితైర్దురుధరా    కేమద్రుమసంజ్ఞకోఽతోఽన్యః   ॥ ౧॥
సచ్ఛీలం విషయసుఖాన్వితం ప్రభుం  ఖ్యాతియుక్తమనఫాయామ్ ।
సునఫాయాం ధీధనకీర్తియుక్తమాత్మార్జితైశ్వర్యామ్   ॥౨॥
బహుభృత్యకుటుమ్బారమ్భం సుఖభోగాన్వితం చ దౌర్ధరికే  ।
భృతకం దుఃఖితమధనం జాతం కేమద్రుమే  విద్యాత్ ॥ ౩॥
భౌమః శూరశ్చణ్డో మహాధనో జ్ఞానవాన్  బుధో నిపుణః ।
ఋద్ధః  శుక్రః  సుఖితో గురుర్గుణాఢ్యో  నృపతిపూజ్యః ॥ ౪॥
బహ్వారమ్భః సౌరిర్బహుభృత్యాః పూజితో గుణైర్విద్ధః 
ఏషాం గుణైః  సమగుణా జ్ఞేయా యోగోద్భవాః పురుషాః ॥ ౫॥
సూర్యాద్ద్వితీయమృక్షం  వేశిస్థానం  ప్రకీర్తితం   యవనైః  ।
తచ్చేష్టగ్రహయుక్తం   జన్మని చేష్టాసు  చ విలగ్నమ్ ॥౬॥
యన్త్రజ్ఞం   పాపరతం నిపుణం క్రూరం  చ శస్త్రవృత్తిం   చ ।
ధాతుజ్ఞం  చ క్రమశశ్చన్ద్రాదిభిరన్వితః   సూర్యః ॥ ౭॥
చన్ద్రోఽఙ్గారకపూర్వైః    కూటజ్ఞం  ప్రశ్రితం   కులాభ్యధికమ్ ।
వస్త్రవ్యవహారజ్ఞం   క్రమేణ  పౌనర్భవం చాపి ॥౮॥
మల్లో రక్షోఽన్యస్త్రీసక్తో  దుఃఖాన్వితః కుజో జ్ఞాద్యైః   ।
జ్ఞో జీవాద్యైర్గీతజ్ఞం    వాగ్మినం మహేన్ద్రజాలజ్ఞమ్   ॥౯॥
జీవః సితేన బహుగుణమసితేన సమన్వితోఽత్ర ఘటకారమ్ ।
స్త్రీస్వం  మన్దేన  సితస్త్రిభిరప్యేవం  ఫలాని వదేత్ ॥ ౧౦॥
చతురాదిభిరేకస్థైః  ప్రవ్రజ్యాం   స్వాం గ్రహః  కరోతి బలీ ।
బహువీర్యైస్తావత్యః  ప్రథమా  వీర్యాధికస్యైవ  ॥ ౧౧॥
తాపసవృద్ధశ్రావకరక్తపటాజీవిభిక్షుచరకాణామ్    ।
నిర్గ్రన్థానాం   చార్కాత్ పరాజితైః  ప్రచ్యుతిర్బలిభిః  ॥ ౧౨॥
దినకరలుప్తమయూఖైరదీ (వీ)క్షితా భక్తివాదినస్తేషామ్ ।
యాచితదీక్షా బలిభిః పరాజితైరన్యదృష్టైర్వా   ॥ ౧౩॥

అథ రాశిశీలనిరూపణం
అస్థిరవిభూతిమిత్రం   చలనమటనం స్ఖలితనియమమపి  చరభే ।
స్థిరభే  తద్విపరీతం క్షమాన్వితం దీర్ఘసూత్రం   (దీర్ఘసూన్నం ) చ ॥ ౧॥
ద్విశరీరే (తద్విపరీతం)త్యాగయుతం కృతజ్ఞముత్సాహితం  వివిధచేష్టమ్  ।
గ్రామ్యారణ్యజలోద్భవరాశిషు  విద్యాచ్చ తచ్ఛీలాన్ ॥౨॥
క్షేత్రాధిపసన్దృష్టే   శశిని నృపస్తత్సుహృద్భిరపి ధనవాన్ ।
ద్రేష్కాణాంశకపైర్వా   ప్రాయః  సౌమ్యైః  శుభం నాఽన్యైః  ॥ ౩॥
పుష్ణన్తి   శుభా భావాన్మూర్త్యాదీన్ ఘ్నన్తి సంస్థితాః  పాపాః ।
సౌమ్యాః షష్ఠేఽరిఘ్నాః (ష్ణాః ) సర్వేఽరిష్టా వ్యయాష్టమగాః  ॥ ౪॥
కర్కవృషాజోపగతే చన్ద్రే  లగ్నే ధనీ సురూపశ్చ ।
వికలాఙ్గజడదరిద్రాః   శేషేషు విశేషతః కృష్ణే ॥ ౫॥
వికలేక్షనోఽర్కలగ్నే తైమిరికోఽజే  స్వభే తు రాత్ర్యన్ధః   ।
బుద్-బుద్దృష్టిః   కర్కిణి కాణో వ్యయగే శశాఙ్కే వా ॥౬॥
ఇష్టం  పాదవివృద్ధ్యా  మిత్రస్వగృహత్రికోణతుఙ్గేషు    ।
రిపుభేఽల్పం ఫలమర్కోపగతస్య పాపం శుభం నైవ  ॥ ౭॥
ఇతి రాశిశీలనిరూపణమ్ ।

అథ ఆశ్రయయోగ  నిరూపణం
తస్కరభోక్తృవిచక్షణధనినృపతినపుంసకాఽభయదరిద్రాః  ।
ఖ(స్వ)లపాపోగ్రోత్కృకృష్టా  మేషాదీనాం నవాంశభవాః ॥ ౧॥
కులతుల్యకులాధికబన్ధుమాన్యధనిభోగినృపసమనరేన్ద్రాః   ।
స్వర్క్షగతైకవివృద్ధ్యా    కిఞ్చిన్న్యూనా సుహృద్ గృహగైః  ॥౨॥
త్రిప్రభృతిభిరుచ్చస్థైర్నృపవంశభవా    భవన్తి రాజానః ।
పఞ్చాదిభిరన్యకులోద్భవాశ్చ తద్వత్త్రికోణగతైః   ॥ ౩॥
నిర్ధనదుఃఖితమూఢవ్యాధితబన్ధాభితప్తవధభాజః   ।
ఏకోత్తరపరివృద్ధ్యా  నీచగతైః  శత్రుగృహగైర్వా   ॥ ౪॥

ఏకోఽపి నృపతిజన్మప్రదో  గ్రహః  స్వోచ్చగః సుహృద్ దృష్టః  ।
బలిభిః కేన్ద్రోపగతైస్త్రిప్రభృతిభిరవనిపాలభవః     ॥ ౫॥
వర్గోత్తమగే   చన్ద్రే  చతురాద్యైర్వీక్షితే  విలగ్నే వా ।
నృపజన్మ భవతి రాజ్యం నృపయోగే బలయుతదశాయామ్ ॥౬॥
ఉడుపతియోగసమాగమభశీలసన్దర్శనాని  భావాశ్చ ।
ఆశ్రయరాజ్యప్రభావాశ్చాధ్యాయేఽస్మిన్   క్రమేణోక్తాః  ॥ ౭॥
॥ ఇతి శ్రీవరాహమిహిరవిరచిత  లఘుజాతకే ప్రకీర్ణాధ్యాయః   ద్వాదశః ॥

అథ నాభసయోగాధ్యాయః ॥ ౧౩॥
చర్భభవనాదిషు సర్వైరాశ్రయజా   రజ్జుముసలనలయోగాః  ।
ఈర్ష్యుర్మానీ  ధనవాన్ క్రమేణ  కులవిశ్రుతాః  సర్వే ॥ ౧॥
దలయోగౌ (సుబ్తిత్లురిలే  తిన్ దే చోమేన్తరిఉ)
కేన్ద్రత్రయగైః    పాపైః  శుభైర్దలాఖ్యావహిశ్చ   మాలా చ ।
సర్పేఽతిదుఃఖితానాం మాలాయాం జన్మ సుఖినాం చ ॥౨॥
ద్విరనన్తరకేన్ద్రస్థైర్గదావిలగ్నాస్తసంస్థితైః      శకటమ్ ।
ఖచతుర్థయోర్విహఙ్గః   శ‍ృఙ్గాటకముదయసుతనవగైః   ॥ ౩॥
శ‍ృఙ్గాటకతోఽన్యగతైర్హలమేతేషాం    క్రమాత్  ఫలోపనయః ।
యజ్వా శకటాజీవీ(వో)దూతశ్చిరసౌమ్ఖ్యభాక్ -కృషికృత్ ॥ ౪॥
క్రూరైః   సుఖకర్మస్థైః  సౌమ్యైరుదయాస్తసంస్థితైర్వజ్రమ్     ।
యవ ఇతి తద్విపరీతైర్మిశ్రైః   కమలం చ్యుతైర్వాపీ  ॥ ౫॥
లగ్నాదికణ్టకేభ్యశ్చతుర్గృహావస్థితైర్గ్రహైర్యోగాః       ।
యూపేషుశక్తిదణ్డా వజ్రాదీనాం  ఫలాన్యస్మాత్ ॥౬॥
ఆద్యన్తయోః సుఖయుతః సుఖభాఙ్మధ్యే ధనాన్వితోఽల్పసుఖః ।
త్యాగీ హింస్త్రో (స్రో ) ధనవర్జితః  పుమాన్ ప్రియైర్వియుక్తశ్చ   ॥ ౭॥
తద్వత్ సప్తభసంస్థైర్నౌకూటచ్ఛత్రకార్ముకాణి   స్యుః ।
నావాద్యైరప్యేవం  కణ్టకాన్యస్థైః   స్మృతోఽర్ధశశీ  ॥౮॥
ఏకాన్తరైర్విలగ్నాత్  షడ్-భవనావస్థితైర్గ్రహైశ్చక్రమ్      ।

అర్థాచ్చ  తద్వదుదధినౌప్రభృతిఫలాన్యథో  క్రమశః  ॥౯॥
కీర్త్యా యుక్తోఽనృతవాక్ స్వజనహితః శూరసుభగధనీభూపాః ।
ఇత్యాకృతిజాయోగా వింశతిరాత్మగుణైస్తేషు   నన్దన్తే   ॥ ౧౦॥
ఏకాదిగృహోపగతైరుక్తాన్  యోగాన్ విహాయ సఙ్ఖ్యానే  ।
గోల-యుగ-శూల-కేదార పాశ-దామాఖ్య-వీణాః స్యుః ॥ ౧౧॥
దుఃఖితదరిద్రఘాతకకృషికరదుఃశీలపశుపతినిపుణానామ్  ।
జన్మ క్రమేణ  సుఖినః పరభాగ్యైస్సర్వ  ఏవైతే  ॥ ౧౨॥
॥ ఇతి శ్రీవరాహమిహిరవిరచిత  లఘుజాతకే నాభసయోగాధ్యాయసః త్రయోదశః  ॥

అథ స్త్రీజాతకాధ్యాయః  ॥ ౧౪॥
స్త్రీపుంసోర్జన్మఫలం   తుల్యం కిన్త్వత్ర లగ్నచన్ద్రస్థమ్   ।
తద్బలయోగాద్వపురాకృతిశ్చ సౌభాగ్యమస్తమయాత్ ॥ ౧॥
యుగ్మర్క్షే లగ్నేన్ద్వోః  ప్రకృతిస్థా  రూపశీలగుణయుక్తా ।
ఓజే పురుషాకారా దుఃశీలా దుఃఖితా చైవ  ॥౨॥
అబలే సప్తమభవనే సౌమ్యేక్షణవర్జితే  చ కాపురుషః ।
భవతి పతిశ్చరభేఽస్తే ప్రవాసశీలో  భవేద్ భ్రాన్తీ   ॥ ౩॥
బాల్యే విధవా భౌమే పతిసన్త్యక్తా దివాకరేఽస్తస్థే ।
సౌరే పాపైర్దృష్టే   కన్యైవ  జారం సముపయాతి ॥ ౪॥
సితకుజజీవేన్దుసుతైర్బలిభిర్లగ్నే    సమశ్చ యది రాశిః ।
స్త్రీ బ్రహ్మవాదినీ  స్యాత్ సుశాస్త్రకుశలా  ప్రతీతా  సా ॥ ౫॥
పుఞ్జన్మఫలం  యద్యన్న ఘటతి వనితాసు తత్తాసామ్ ।
వక్తవ్యం రాజ్యాద్యం వృషణవినాశాది వా పాపమ్ ॥౬॥
॥ ఇతి శ్రీవరాహమిహిరవిరచిత  లఘుజాతకే స్త్రీజాతకాధ్యాయః  చతుర్దశః  ॥

అథ నిర్యాణాధ్యాయః ॥ ౧౫॥
సూర్యాదిభిర్నిధనగైర్హుతవహసలిలాయుధజ్వరామయజ్ఞః    ।
క్షుత్తృట్కృతశ్చ మృత్యుః పరదేశే నైధనే  చరభే ॥ ౧॥

యో వా నిధనం పశ్యతి బలవాంస్తద్ధాతుకోపజో  మృత్యుః ।
లగ్నాత్ త్ర్యంశపతిర్వా  ద్వావింశః కారణం మృత్యోః ॥౨॥
సురపితృతిర్యఙ్నరకాన్ గురురిన్దుసితావసృగ్రవీ   జ్ఞయమౌ  ।
రిపురన్ధ్రత్ర్యంశకపా   నయన్తి చాఽస్తారినిధనస్థాః  ॥ ౩॥
షష్ఠాష్టమకణ్టకగో    గురురుచ్చో భవతి మీనలగ్నే వా ।
శేషైరబలైర్జన్మని    మరణే వా మోక్షగతిమాహుః ॥ ౪॥
గురురుడుపతిశుక్రౌ స్యూర్యభౌమౌ యమజ్ఞౌ
విబుధపితృతిరశ్చో నారకీయాంశ్చ కుర్యుః ।
దినకరశశివీర్యాఽధిష్ఠితత్ర్యంశనాథాః 
ప్రవరసమనికృష్టాస్తుఙ్గహ్రాసాదనూకే     ॥ ౫॥
॥ ఇతి శ్రీవరాహమిహిరవిరచిత  లఘుజాతకే నిర్యాణాధ్యాయః పఞ్చదశః ॥

అథ నష్టజాతకాధ్యాయః  ॥ ౧౬॥
గోసింహౌ జితుమాష్టమౌ (మిథునాష్టమౌ ) క్రియతులే  కన్యామృగౌ చ క్రమాత్
సంవర్గ్యా  దశకాష్టసప్తవిషయైః   శేషాః స్వసఙ్ఖ్యాగుణాః  ।
జీవారాస్ఫుజిదైన్దవః  (వాః) ప్రథమవచ్ఛేషా  గ్రహాః  సౌమ్యవ-
ద్రాశీనాం  నియతో విధిర్గ్రహయుతైః   కార్యా చ తద్వర్గణా  ॥ ౧॥
సప్తాహతం త్రిఘనభాజితశేషమృక్షం
దత్వాఽథవా నవ శిశోధ్య నవాఽథవా స్యాత్ ।
ఏవం కలత్రసహజాత్మజశత్రుభేభ్యః 
ప్రష్టుర్వదేదుదయరాశివశేన   తేషామ్ ॥౨॥
వర్షర్తుమాసతిథయో  ద్యునిశం హ్యుడూని
వేలోదయర్క్షనవభాగవికల్పనాః  స్యుః ।
భూయో దశాదిగుణితాః స్వవికల్పభక్తా
వర్షాదయో  నవకదానవిశోధనాభ్యామ్ ॥ ౩॥
విజ్ఞేయా  దశకేష్వబ్దా ఋతుమాసాస్తథైవ  చ ।
అష్టకేష్వపి  మాసార్ధం  తిథయశ్చ తథా స్మృతాః ॥ ౪॥
దివారాత్రిప్రసూతిం   చ నక్షత్రానయనం  తథా ।

సప్తసఙ్ఖ్యేఽపి  వర్గే తు నిత్యమేవోపలక్షయేత్ ॥ ౫॥
వేలామథ విలగ్నం చ హోరామంశకమేవ చ ।
పఞ్చకేషు విజానీయాన్నష్టజాతకసిద్ధయే   ॥౬॥
॥ ఇతి శ్రీవరాహమిహిరవిరచిత  లఘుజాతకే నష్టజాతకాధ్యాయః  షోడశః ॥
॥ ఇతి వరాహమిహిరాచార్యకృతే లఘుజాతకగ్రన్థః   సమాప్తః ॥

